
    
      
        
          
        
      

    


Clarissa Clairvoyant Boek 6 – Reisjoernaal

Hoofstuk 1

Eintlik was dit byna onmoontlik dat Clarissa so gou weer sou bykom, nadat Tom haar die hou teen die kant van haar kop met ‘n klip gegee het. Maar deur die genade het sy wakker geword en uiteindelik kon sy hom aan die kaak stel..  

Tipies kopwond bloei dit asof sy haar laaste rooi vloeistof uit haar liggaam gaan verloor en sy stel almal om hulle gerus. Sy hou ‘n stuk papierhandoek wat uit Tom se kombuis kom teen die wond om die bloed te stop. Die bostelegram loop en die volgende oomblik is daar ‘n dokter op die toneel. Hy storm op Clarissa af. Sy keer. Dit was ‘n stomp objek hou en sy glo nie daar is groot snye wat lesserasies nodig nie.

Maar die dokter wil haar in sy spreekkamer sien. Sy assistente sny die hare versigtig rondom die wond, sodat hulle kan probeer sien hoeveel skade die hou gedoen het. Uiteindelik kry sy drie steke waar die vel sleg geskeur is en hy stuur haar huis toe.  

As sy later enige simptome van harsingskudding toon, moet sy by ‘n hospitaal uitkom.

Maar al wat sy wil doen is om huis toe te gaan en vir Charl te gaan terugbel. Die man dink al in hierdie stadium dat sy enigiets doen om sy oproepe te vermy. En dit is nie waar nie.

“Ek vat jou huis toe...” Francois skuif weereens agter haar kar se wiel in. Hy laat haar nie in hierdie toestand ry nie. Sy is miskien nie so ernstig beseer nie, maar sy bewe van skok en haar klere is deurweek met haar eie bloed.

Met die pers en almal wat belangstel se aandag nou elders, is dit vreemd om by Francois se huis aan te kom en te sien dat die mense en masjienerie waarmee hulle begin grawe het, nie meer daar is nie. Almal is weg, behalwe die gesin Croxley, Diana se naasbestaandes wat hulle op die stoep inwag. Hulle is onseker oor wat om verder te doen. Harry is spierwit in die gesig. 

Hy raak byna van sy kop af, toe hy Clarissa sien.

“Dis ‘n kophou, daar is gewoonlik baie bloed,” maak sy dit af.

“Dit lyk waarskynlik baie erger as wat dit is...” kom Francois ook tot haar redding. “As sy eers gestort het, ander klere aangetrek het. Miskien iets geëet het. Die dokter het haar darem vinnig gesien. Die plek skoongemaak en selfs ‘n paar stekies ingesit. Maar wat van jou Harry? Is jy orraait?”

“Gerattle. Hartseer. Miskien moet ek daar wees wanneer hulle haar kry,” sê Harry, waarna die trane weer openlik oor sy wange begin loop.

“Pa, ek dink nie jy moet vir Diana so sien nie...” keer Jenson. Vir die eerste keer vandat hulle daar aangekom het, is daar deernis en meegevoel op sy gesig vir sy pa. Jenson het nie verwag dat die Diana sage so gaan eindig nie. Hy het werklik nog tot op die einde geglo dat Harry se veel jonger vrou saam met ‘n man weggeloop het. Dié dat dit soms gevoel het asof hy nie die nodige respek betoon nie.

Nou sien Clarissa dat hy eintlik nogal erg oor sy pa is en dat hy hom waarskynlik die hele tyd wou beskerm.  

Jenson se vrou sit haar hand op sy arm en sê. “Laat jou pa self daaroor besluit, Jenson. Francois, wat dink jy?”

“Dit gaan nie ‘n mooi gesig wees nie. Onthou haar liewer soos wat sy in die lewe gelyk het,” antwoord Francois ook. “Daar sal ander goed wees wat hulle vir jou gaan wys waaraan julle haar later sal moet uitken. Kledingstukke, wat ookal. Foto’s. Dit is sagter as om alles te moet aanskou.”

“En jy Francois, is jy van plan om terug te gaan na die moordtoneel toe?” vra Harry.

“Ek wil net finaal seker maak dat hulle haar wel gekry het... Dat daar ‘n liggaam is, op die plek wat Clarissa vir ons uitgewys het,” antwoord Francois versigtig. Hy wil nie Clarissa se gawe in twyfel trek nie, maar natuurlik, sien is glo.

Maar toe lui sy selfoon en hy sleep sy vinger oor die skerm. Bring die foon na sy oor en luister. Sy gesig versomber en toe draai hy na die mense in die sitkamer en knik. Daar is ‘n vreemde finaliteit in sy woorde toe hy sê: “Hulle het ‘n oorskot gekry. Waarskynlik Diana s’n. Presies net soos wat Clarissa dit beskryf het. 

Clarissa gaan sit op een van die stoele in sy sitkamer en laat rus haar kop in haar hande. Sy is ongelooflik dankbaar dat Diana Croxley haar gehelp het om haar laaste rusplek vir die polisie uit te wys. Nog meer dankbaar dat Tom Marlin, want dit is sy regte naam nou gaan verantwoording doen vir sy dade. Ook die wandade wat hy al vyftien jaar tevore in Johannesburg gepleeg het.  

“Clarissa,” Harry sak ook op ‘n stoel in die sitkamer neer. Die lyne op sy gesig laat hom vandag tien jaar ouer lyk as wat hy is. “Ek het vrae...”

Clarissa vat haar hande stadig weg. Sy voel hoe ‘n hoofpyn daar iewers van agter en bokant haar linker oor wegskuif en haar tussen die oë tref. Maar sy verstaan die man se pyn. Hy is nie die eerste mens met wie sy te doen gehad het wat iemand op so manier verloor het nie. Iemand wat vir jare vermis was, voordat daar uiteindelik klaarheid gekom het nie. Daar is altyd vrae. En as sy kan help, sal sy...

Harry vra: “Hoe lank het hy haar daar gehou?”

“Langer as ‘n week...”

“Was haar laaste oomblikke baie pynlik? Dit klink asof sy erg vermink was.”

“Die pyn word gewoonlik verdoof deur die adrenalien om te probeer wegkom. Sy het ontsnap en wou wegkom om vir julle te kom sê waar sy is. Toe haal hy haar in by die dammetjie van die huis langsaan. In daardie laaste oomblikke het sy soos ‘n tierboskat baklei, omdat sy regtig lief was vir jou Harry en weer by jou wou uitkom.”

“Dankie...”

Soos altyd weet sy dat sy moet onderskei tussen dit wat kan seermaak en dit wat hom gaan help om beter te voel, sonder om die waarheid te verdraai... Uiteindelik. Maar die bietjie wat sy in Diana se skoene beleef het, was nie maklik nie. Die vrou is deur hel. 

Toe die polisie later terugkom om weer met Harry en die familie te praat, maak Clarissa haarself uit die voete. Sy wil vir Charl gaan bel, daarna gaan stort, ‘n hoofpynpil drink en gaan slaap.

Charl is skrikwekkend bly, toe Clarissa hom net daarna van bo uit haar slaapkamer se balkon bel.

“Ons het haar gekry,” lig sy hom in nadat hulle gegroet het. “Diana Croxley. Uitendelik kon sy haar wegsteekplek vir my uitwys. Daar waar sy haar lewe verloor het. Maar kan jy glo, sy kon ook haar moordenaar vir my uitwys... Hy was nog al die tyd hier in sy huis in die bos. Noudat hy vasgetrek is, kan sy aanbeweeg.”

“En jy my liewe Claris?” vra hy. “Is jy orraait? Hoekom klink jou stem vir my so ongelooflik moeg.”

“Ek is doodmoeg. Al wat ek wil doen is om my oë toe te maak en te slaap.”

“Hierdie ding van jou... om te kan sien en beleef. Om in die slagoffers se spore te loop. Dit is nie altyd maklik nie,” steek hy sy voelers simpatiek uit. 

“Nie altyd nie. Soms is dit moeiliker as ander kere,” erken sy. “Vandag was nie maklik nie.”

“Clarissa, is daar iets. Jy het nie dalk seer nie. Het hy iets aan jou ook gedoen?”

“Net so bietjie hoofpyn. Maar wat laat jou wonder of ek seer het.”

“Jou spraak... Jou tong sleep effens. Miskien moet ek jou uitlos om te gaan slaap.”

“Nee, dit is verskriklik lekker om met jou te praat Charl. Moenie nou al aflui nie.”

Dit is vir haar opvallend dat Charl haar nie weer uittrap omdat sy nie haar selfoon twaalfuur geantwoord het nie! Sy is dankbaar. Twaalfuur vandag was sy delikaat. Pas haar oë oopgemaak nadat sy vir ‘n kort rukkie so uit soos ‘n kers was. Daardie hou teen haar kop was absoluut genadeloos. Die man het besigheid bedoel. As sy haar hoofpyn op ‘n skaal van een tot tien moes beskryf, is dit nader aan dertien.

En daarvan moet Charl liefs nooit uitvind nie.

“Nou kom ons praat dan oor iets anders. Wat beplan jy om vir die res van die week te doen, my liewe Clarissa?” vra hy. “Want onthou, oor ‘n week hoop ek om jou by my nuwe plek in Hectorspruit te sien.”

“En dit is wat ek gaan doen. Beloftes nakom. Eers my belofte om hier te help dink en raad te gee met aanbouings en veranderings. Die eienaar wil mos ook so bietjie van ‘n gastehuis maak,” antwoord sy en begin klere losknoop. “En jy Charl. As alles gepak is daai kant, waar slaap jy en Harrykat.”  

“Ons bly nou maar in oom Adam se gastekamer. En natuurlik is daar laaste minuut pasiënte wat net vir my wil sien. Ons werk baie laat. Ek moet seker gaan. My aandete breuk is hoeka haas verby.”

“Dan was dit alweer ‘n lang skof,” weet sy sommer.

“Ja, bykans vier en twintig uur aanmekaar wakker. Ek is ook nou moeg. Ek wil gaan slaap sodra ek hierdie laaste ou gesien het.”

Sy ook. Maar eers stort instap en die bloed uit haar hare en rondom die wond wegwas. Daarna haar klere uitspoel. Hopelik kry sy ‘n paar minute slaap in en as haar oë weer begin fokus wil sy die reisjoernaal wat sy van die ou man daar by Charl se huis present gekry het, begin lees.  

Die stort help voorwaar en na drie hoofpynpille, maak sy die joernaal oop. Eerste bladsy:

Hierdie joernaal behoort aan Katherina (Kat) Retief. Sou iets met my gebeur tydens hierdie helle seevaart, moet dit in die hande van my suster Henriëtte Hofmeyr, né Retief te Hectorspruit geplaas word. Dit en my besittings wat ek van my verblyf in Parys af saamgebring het. Hierdie is daarom ook my laaste wens en versoek. 

Clarissa wonder of Charl Renard se nuwe eiendom op die adres wat sy hier noem staan. Dalk is dit ‘n porsie van die Retiefs se blyplek daardie tyd. Die jaar is 1925.

1ste inskrywing – 2 Desember 1925

Katherina Retief is seker dat haar laaste oomblik op aarde aangebreek het, waar sy oor die skip se reling hang. Haar maag draai, haar liggaam ruk, maar uit die dieptes van haar ingewande ontsnap slegs 'n kreun. Daar is niks meer in haar maag om uit te kom nie.

So lief as wat sy vir reis is, haat sy die gedeeltes waar jy net die oneindige blou van die see om jou sien. Soms die wit van golwe bo-op die groot oseaan. Geen land na enige kant toe nie. Dan, asof die rol van die boot en naarheid nie genoeg is nie, maak die wete dat water onder die boeg byna tot aan die anderkant van die aardbol aangaan haar vreesbevange. 

Daar was twee groot storms, aanslae van golwe twee keer so hoog soos drie verdieping geboue. Blitse en donderweer wat genadeloos naby die mas van die boot geslaan het. 

Aanvanklik was sy bang dat die boot sou ondergaan en sy sou sterf. Nou wens sy dat sy liewer sterf, as om so te voel...

Maar sy weet dat sy maar net elke dag moet laat verbygaan. Net so seker as wat die son elke oggend opkom en later weer ondergaan, so seker sal hierdie hellevaart verbygaan. Met of sonder haar. Die boot sal een of ander tyd weer in ‘n hawe aankom.  

Dit móét net verbygaan. maar verkieslik sonder dat die skip in felle weer vergaan en sink na die bodem van die see. Sy moet net oorleef. Haar werk op aarde is nog nie klaar nie ... As sy voortyds sterf, sal sy een van daardie siele wees wat vredeloos bly dwaal. Dit is ‘n belofte.

––––––––

Hoofstuk 2

Saam met Katherina maak Clarissa die seereis terug na Suid-Afrika mee. Katherina klim reeds in London op die boot. Vaar die middelandse see, deur die Suez kanaal bevind haarself nou iewers tussen Indie en Madagaskar op pad is na Beria of Lorenco Marques toe aan die kus van Mosambiek. Sy is ook so siek soos ‘n hond. Bewegingsiekte. Sy is seesiek.

En dit is waar Clarissa by haar aansluit en ook so voel. Naar. Verskriklik naar. Sy sit die boek neer. Miskien moet sy maar more weer by daardie dokter uitkom. Sy is ‘n leek op daardie gebied, maar dit is waarskynlik hoe harsingskudding of bloeding op die brein voel. Maar Katherina laat haar nie neersit nie.

"Hemanus Retief," sis Katherina deur saamgeperste lippe en Clarissa voel dit saam met haar. "Sal jy ooit weet wat jy aan ons oorlede Moeder, aan my en sus Henriette gedoen het? Solank as wat ek kan onthou was daar moeilikheid waar jy jouself ook al bevind het."

Dit is nie die eerste keer dat hulle pa onder 'n wolk van agterdog verdwyn het nie. Maar dit was die eerste keer dat sy bloedbesmeerde perd sy pad sonder ruiter teruggevind het na hulle ouerhuis in Hectorspruit in die verre Oos-Transvaal. 

Haar suster het wys besluit om eers twee maande te wag voordat sy die telegram met die slegte nuus na Parys toe gestuur het nie.

‘Ons vader Hermanus Retief word vermis. Losprys op sy kop. Gesoek, lewend of dood. Perd bebloed en sonder ruiter teruggekom stalle toe. Nie vir jou nodig om huis toe te kom nie. Wag vir meer nuus.’ 

Hoe kan sy wag vir meer nuus. Dis van wag vir meer nuus dat niemand tot op daardie stadium nog op die maan geland het nie, besluit Clarissa namens haar. Gelukkig is haar reisjoernaal vriendin pro-aktief. En Clarissa stem saam. Ons moet hom gaan soek, sommer nou.

Lewend of dood ... is die woorde wat Katherina laat besef het dat sy nie ‘n pakkie met sy naam op, kan terugpos na die Unie nie. Wie ookal op Hermanus se spoor is, weet waarskynlik van die diamante wat hy gereeld na Katherina se adres in Parys gestuur het. Miskien weet daardie persoon ook teen die tyd dat sy dan gewoonlik self na London of Brussels sou reis om die blink klippies daar vir Britse ponde te gaan omruil. Of om geslypte diamante terug te koop. Soms pos sy weer van die mooiste vorms geslypte diamante terug na Pa Hermanus. Hy het ‘n juwelier vriend wat dit dan weer by hom aankoop om dit in ringe, halsnoere, oorbelle en armband te gebruik. 

Terug in Parys sou sy die ponde en diamante in stewige pakkies opmaak en dan saam met skilderytjies terugstuur na sy adres in Hectorspruit. Nog nooit tevore was daar ‘n probleem nie.

Katherina was op die punt om sy laaste geld en diamante te pos, toe die telegraaf haar bereik het. Sy het dadelik besef dat daar ‘n bedekte waarskuwing tussen die reëls versteek is.

As haar pa oor sy florerende bedryf met ‘n vyand gepraat het, sou die persoon haar moontlik in London inwag om die diamante by haar af te neem? 

Of iemand wag in Afrika vir die Britse ponde en klippies om aan te kom? 

Iemand wat dalk reeds vir Hermanus Retief na groener jagvelde gestuur het. Daar was vir Katherina geen ander keuse as om haar goed te pak en self die laaste uitbetalings en skatte terug te bring Afrika toe nie. Sy het dit in drie verdeel. Die eerste en grootste deel is weggesteek tussen haar skilderye, tussen ‘n doek en ‘n houtborde agter die seildoek van een van haar skilderye, soos wat sy altyd gemaak het.  

‘n Tweede deel het sy in die voering van ‘n romp vasgestik. ‘n Ontwerpersromp wat sy in ‘n geskenkpakkie opgemaak het, met haar suster Henriëtte se naam op.

Die derde deel is hare, netsoveel soos vir haar suster. Om vir haar reis te betaal en nog so ietsie ekstra om in Afrika te gaan doen wat sy moet doen, soos om haar pa te vind. Dit is in ‘n vals voering in haar handsak en in die sakke van haar jas wat sy elke dag aantrek.

